
Аймағанбет Г.

Сәкен ескерткішінің сыры

            Сәкен ескерткішінің авторы Юрий Буштрук бүгінде сексеннің сеңгіріне шыққан қария. Өзінің айтуынша нұсқасында ақынның толық тұлғасы болған. Ендеше Сәкеннің «аяғы» неге кесілді?

Тарихи деректерге сүйенсек, ескерткіш Қазан төңкерісінің 55 жылдығына орай Целино​град педагогикалық институты алаңында ашылған. Бүгінде Қазақ агротехникалық университеті алдында тұрған ақын ескерткіші қала әкімдігінің шешімімен қорғалуы тиіс тарихи ескерткіштер тізіміне  енгізілді.

Осыдан біраз уақыт бұрын аталмыш универси​тет қызметкерлері Сәкен ескерткішіне қатысты тың деректің бетін ашты. 1962-74 жылдары Целиноград  педагогика институтының тұңғыш ректоры қызметін атқарған К. Жаманбаев Юрий Буштрукқа ақын ескерткішін жасауға тапсырыс берген екен. Мүсіншінің айтуынша, бетоннан құйылып; мәрмәрмен көмкерілген тарихи жәдігер «Ескі өмір» немесе «ДНК заңы» бойынша әзірленген. «Бұл дегеніміз - ескерткіштің әр қырынан қарағанда сан алуан бейнелі көрініске ие болуы. Мысалы, ақын ескерткіші ту сыртынан қарағанда кең жауырынды, мығым денесі күрескер екенін білдірсе, алдынғы қасбетінен қарағанда ойшыл, ғалым ретінде көрінеді. Ал, сол жақ қырынан зер салсаңыз бірбеткей, қайсар қоғам қайраткері ретінде танисыз. Ескерткішке тапсырыс беру ол кезде тек Мәскеудің келісімі арқылы ғана жүзеге асатын. Дегенмен, оқу орнының басшысы мені оңаша шақырып алып, өзінің сипаттауымен ақын ескерткішін жасауымды сұрады. Тура осы ескерткіштің алғашқы нұсқасы - түрегеп тұрған ақынның толық бейнесі еді. Дегенмен, сол кездегі басшылық тарапынан ескерткішке деген салқын қабақ байқалып, ақын мүсінінің «аяқтары» кесілді» дейді Юрий Буштрук өзінің әңгімесінде.

        Ол Украина тумасы. 1961 жылы Львовтағы  Қолданбалы және декоративті өнер институтын аяқтаған. Өрімдей жас жігіт институт жолдамасы - мен Целиноград қаласына жұмысқа келіп, осында қалып қойған.

       Сәкен ескерткішінің «аяғы» кесілгеніне Юрий Буштрук әлі ренжулі. Сол кезде төл туындысын «кесіп-пішкен» шолақ белсенділерге өкпесі қара қазандай. Кезінде, тіпті ашылу салтанатына да бармаған екен. Оған кеңестік жүйені  кінәлайды. Ескерткіш  Жеңіс даңғылы бойьша көшірілгенде де, авторы ретінде ескерусіз қалыпты. Содан болар, өз туындысын көруге ат басын сирек бұрады. «Алғашқы нұсқадағы сияқты ақын «аяқтарын» орынына келтірмесек те, мүсіннің тұғыр тасын биіктету керек. Қыстың аязына, жаздың ыстығына төтеп бере алатындай ара балауызымен көмкерсе» дейді қарт мүсінші.
